
Shri Sharabheshvara Kavacham

શ્રીશરભેશ્વરકવચમ્

(શરભકવચમ્)
ૐ શ્રીગણેશાય નમઃ ।
શ્રી દેવ્યુવાચ ।
સર્વજ્ઞ સર્વમન્ત્રસ્ય સર્વાચાર્ય શિવ પ્રભો ।
શરભં કવચં દિવ્યં સર્વરક્ષાકરં પરમ્ ॥ ૧॥
વજ્રપઞ્જર નામાખ્યં વદ મે કરુણાકર ।
શ્રીશિવ ઉવાચ ।
વક્ષ્યામિ શ‍ૃણુ દેવેશિ સર્વ લક્ષણમદ્ભુતમ્ । (શ‍ૃણુ તે દેવિ)
શારભં કવચં નામ્ના ચતુર્વર્ગફલપ્રદમ્ ॥ ૨॥
શરભ-સાલુવ-પક્ષિરાજાખ્ય કવચસ્ય તુ । (શરભશાલુવ)
સદાશિવ ઋષિશ્છન્દો બૃહતી શરભેશ્વરઃ ॥ ૩॥
દેવતા પ્રણવં બીજં પ્રકૃતિઃ  શક્તિરુચ્યતે ।
કીલકં પક્ષિરાજાય સર્વરક્ષાકરોવિભુઃ ॥ ૪॥
પર-પ્રયોગ-શાન્ત્યર્થ સર્વશત્રુનિવૃત્તયે ।
ચતુર્વર્ગાર્થ-સિધ્યર્થે વિનિયોગોઽથ ભાવના ॥ ૫॥
ધ્યાનમ્ ।
રક્તાભં સુપ્રસન્નં ત્રિનયનમમૃતોન્મત્ત ભાષાભિરામમં
કારુણ્યામ્ભોધિમીશં વરદમભયદં ચન્દ્રરેખાવતંસમ્ । (શરભમભયદં)
શઙ્ખ-ધ્માતાખિલાશા પ્રતિહતવિધિના ભાસમાનાત્મ-ભાવં (શઙ્ખધ્વાનાખિલાશા)
સર્વેશં સાલુવેશં પ્રણતભયહરં પક્ષિરાજં નમામિ ॥ ૬॥ (સર્વેશંશાલુવેશં)

ૐ શ્રી શિવઃ પુરતઃ પાતુ માયાધીશસ્તુ પૃષ્ઠતઃ ।
પિનાકી દક્ષિણં પાતુ વામપાર્શ્વં મહેશ્વરઃ ॥ ૧॥
શિખાગ્રં પાતુ મે શમ્ભુર્નિટિલં   પાતુ શઙ્કરઃ ।

શ્રીશરભેશ્વરકવચમ્

ઈશ્વરો વદનં પાતુ ભ્રુવોર્મધ્યં પુરાન્તકઃ ॥ ૨॥
ભ્રુવૌ પાતુ મમ સ્થાણુઃ કપર્દી પાતુ લોચને ।
શર્વો મે શ્રોત્રયોઃ પાતુ વાગીશઃ પાતુ લમ્બિકામ્ ॥ ૩॥ (શ્રોત્રકે પાતુ)

નાસયોર્મે વૃષારૂઢો નાસાગ્રં વૃષભધ્વજઃ । (નાસિકે, નાસાગ્રે)
સ્મરારિઃ પાતુ મે તાલ્વેરોષ્ઠયોર્ભક્તવત્સલઃ ॥ ૪॥
જિહ્વાં મમ સદા પાતુ સર્વવિદ્યા પ્રદાયકઃ ।
પાતુ મૃત્યુઞ્જયો દન્તાન્ચિબુકં પાતુ ભૂતરાટ્ ॥ ૫॥
પરમેશઃ કપોલૌ મે ત્રિકં પાતુ કપાલભૃત્ ।
કણ્ઠં પશુપતિઃ પાતુ શૂલી પાતુ હનૂ મમ ॥ ૬॥
સ્કન્ધદ્વયં હરઃ પાતુ ધૂર્જટિ પાતુ મે ભુજૌ ।
ભુજસન્ધિં  મહાદેવ ઈશાનો મે પ્રકૂપરે ॥ ૭॥
મધ્યસન્ધી જગન્નાથઃ પ્રકોષ્ઠે ચન્દ્રશેખરઃ ।
મણિબન્ધૌ ત્રિનેત્રો મે ભીમઃ પાતુ કરસ્થલે ॥ ૮॥
કરપૃષ્ઠે મૃડઃ પાતુ રુદ્રોઽગુંષ્ઠદ્વયે મમ ।
ઉમાસહાયસ્તર્જન્યૌ ભર્ગો મે પાતુ મધ્યમે ॥ ૯॥
અનામિકે કરાલાસ્યઃ કાલકણ્ઠઃ કનિષ્ઠિકે ।
ગઙ્ગાધરોઽઙ્ગુલીપર્વાણ્યપ્રમેયો   નખાનિ મે ॥ ૧૦॥
વક્ષસ્તત્પુરુષઃ પાતુ કક્ષે દક્ષાધ્વરાન્તકઃ ।
અઘોરો હૃદયં પાતુ વામદેવ સ્તનદ્વયમ્ ॥ ૧૧॥
ભાલદૃક્ જઠરં પાતુ નાભિં  નારાયણપ્રિયઃ ।
કુક્ષૌ પ્રજાકરઃ પાતુ કુક્ષિપાર્શ્વે  મહાબલઃ ॥ ૧૨॥
સદ્યોજાતઃ કટી પાતુ પૃષ્ઠભાગં તુ ભૈરવઃ ।
મોહનોજઘનં પાતુ ગુદં મમ જિતેન્દ્રિયઃ ॥ ૧૩॥
ઊર્ધ્વરેતા લિઙ્ગદેશં  વૃષણં વિશ્વમોહનઃ ।
ઊરૂદ્વયં ભવઃ પાતુ જાનુયુગ્મં ભવાન્તકઃ ॥ ૧૪॥ (ઊરુયુગ્મં હરઃ પાતુ)

હુઙ્કારઃ પાતુ મે જઙ્ઘે  ફટ્કારો મમ ગુલ્ફકે ।
વષટ્કારઃ પાદપૃષ્ઠે વૌષટ્કારોઽઙ્ઘ્રિણસ્તલે  ॥ ૧૫॥ (ખટ્કારઃ)

સ્વાહાકારોઽઙ્ગુલીપાર્શ્વે  સ્વધાકારોઽઙ્ગુલીર્મમ  ।
ત્વરિતઃ સર્વ સન્ધીન્મે રોમકૂપાણિ સિંહજિત્   ॥ ૧૬॥ (ત્વરિતઃ સન્ધિબન્ધં મે)

ત્વચં પાતુ મનોવેગઃ કાલજિદ્રુધિરં મમ ।
પુષ્ટિદઃ પાતુ મે માંસં મેદો મે સ્વસ્તિદોઽવતુ ॥ ૧૭॥
સર્વાત્માસ્થિચયં પાતુ મજ્જાનં મે જગત્પ્રભુ । (મજ્જાં મમ)
શુક્રં વૃદ્ધિકરઃ પાતુ બુદ્ધિં  વાચામધીશ્વરઃ ॥ ૧૮॥
મૂલાધારામ્બુજં પાતુ ભગવાન્શરભેશ્વરઃ ।
સ્વાધિષ્ઠાનમજઃ પાતુ મણીપૂરં હરિપ્રિયઃ ॥ ૧૯॥
અનાહતં સાલુવેશોવિશુદ્ધં જીવનાયકઃ । (શાલુવેશોવિશુદ્ધં)
સર્વજ્ઞાનપ્રદોહ્યાજ્ઞાં લલાટં મે સદાશિવઃ ॥ ૨૦॥ (પ્રદો દેવો)

બ્રહ્મરન્ધ્રં મહાદેવઃ પક્ષિરાજોઽખિલાત્મવાન્ ।
સર્વલોકવશીકારઃ પાતુ માં પરગર્વજિત્ ॥ ૨૧॥
વજ્ર-મુષ્ટિ-વરાભીતિહસ્તઃ કાલાભ્રસન્નિભઃ ।
વિજયા સહિતઃ પાતુ ચૈન્દ્રીં  કકુભમગ્નિજિત્ ॥ ૨૨॥
શક્તિ-શૂલ-કપાલાસિહસ્તઃ સૌદામિનીપ્રભઃ ।
જયાયુતો મહાભીમઃ પાતુ વૈશ્વાનરીં  દિશમ્ ॥ ૨૩॥
દણ્ડાસિ-મુસલં-હાલ-પાશાઙ્કુશ કરામ્બુજઃ । (દણ્ડાસિ-મુસલી સીર)
યમાન્તકોઽજિતાયુક્તો યામ્યીં  પાતુ દિશં મમઃ ॥ ૨૪॥ (કામાન્તકોઽજિતાયુક્ત્ऱઃ દિશં યામ્યાં સદાઽવતુ)

ખડ્ગ-ખેટાસિ-પરશુહસ્ત-શત્રુવિમર્દનઃ । (ખેટાગ્નિ)
અપરાજિતયા યુક્તઃ સદાવ્યાન્નૈરૄતિં  દિશમ્ ॥ ૨૫॥
પાશાઙ્કુશ-ધનુર્બાણ-પાણિ-ઘોણિયુતોઽગ્રકઃ ।
હરિદ્રાભોઽનિશં પાયાદ્વારુણીં દિશમાત્મજિત્ ॥ ૨૬॥
ધ્વજ-ચક્રયુતોદારિભુજો દુર્ગા યુતોઽર્ગલઃ । (ધ્વજછત્રગદાકુન્ત )
ચણ્ડવેગઃ શિવઃ પાયાત્સતતં મારુતી દિશમ્ ॥ ૨૭॥
ગદાસ્ત્રગ્વરદાભીતિ કરામ્ભોજ શ્રિયાયુતઃ । (ગદાક્ષર)
કનકાભો મહાતેજઃ પાતુ કૌબેરકીદિશમ્ ॥ ૨૮॥
ત્રિશૂલાહિ-કપાલાગ્નિદોસ્તલો વિદ્યયાયુતઃ ।
ભસ્મોદ્ધૂલિતસર્વાઙ્ગ  ઐશીં  પાત્વપરાજિતઃ ॥ ૨૯॥ (સર્વાઙ્ગો  દિશં પાતુ શિવપ્રિયામ્)

જપાસ્ત્રક્પુસ્તકામ્ભોજ કમણ્ડલું કરામ્બુજઃ । (જપસ્રક્)
ઊર્ધ્વં પાતુ ગિરાયુક્તઃ સર્વભૂતહિતેરતઃ ॥ ૩૦॥
શઙ્ખ-ચક્ર-ગદાઽભીતિ-હસ્તઃ પદ્માયુતોઽવ્યયઃ ।
કાલાઞ્જનસમોનીલઃ પાતાલં પાત્વનારતમ્ ॥ ૩૧॥ (નીલાઞ્જનો)

અનુક્તા વિદિશઃ પાતુ સાલુવો નારસિંહજિત્   ।
શરભઃ પાતુ સઙ્ગ્રામે  યુદ્ધે વૈરિકુલાન્તકઃ ॥ ૩૨॥
સર્વસૌભાગ્યદઃ પાતુ જાગ્રત્સ્વપ્નસુષુપ્તિષુ ।
સર્વસમ્પત્પ્રદઃ પાતુ ધનધાન્યાદિકં મમ ॥ ૩૩॥
સન્તાનદઃ સુતાન્પાતુ દારાનાયુષ્કરોઽનિશમ્ । (પુત્રાનાયુષકરો)
બન્ધૂન્વૃદ્ધિકરઃ પાતુ ગૃહં સર્વવશઙ્કરઃ ॥ ૩૪॥
ગ્રામં ગ્રામેશ્વરઃ પાતુ રાજ્યં પાતુ દિગમ્બરઃ ।
રાષ્ટ્રં શાન્તિકરઃ પાતુ રાજાનં ધર્મશાસકઃ ॥ ૩૫॥
માર્ગં દુષ્ટહરઃ પાતુ ધર્મકર્માણિ ભૈરવઃ ।
બટુકઃ પાતુ મે સર્વં ત્ર્યવસ્થાસુ ભયેષુ ચ ॥ ૩૬॥
સ્પર્શ-વીક્ષણ-સંયુક્તઃ પ્રાણરક્ષાં મનોજવઃ ।
પ્રધાનમૂર્તિભાવશ્ચ   પ્રાસાદેષ્વાશુસિદ્ધિકૃત્ ॥ ૩૭॥
સાધકઃ પ્રણવં બીજં નમો ભગવતેતિ ચ । (પ્રણવં ધ્યાયાન્ જ્વલદ્દ્વિઃ  પ્રજ્જ્વલદ્વયમ્)
પ્રતિનામ ચતુર્થ્યન્તં સ્પર્શ ઇત્યભિધીયતે ॥ ૩૮॥ (પ્રત્યાવૃત્તિ ચતુર્થ્યન્તં)

દ્વિર્જ્વલ-પ્રજ્વલે સાધ્યં સાધય દ્વિર્દ્વિ  રક્ષ તત્ ।
સર્વદુષ્ટેભ્યો હું  ફટ્ સ્વાહાન્ત યુગ્વીક્ષણમ્ ॥ ૩૯॥
સ્પૃશન્ પશ્યન્ જપં કૃત્વા  પ્રતિસ્થાનં સમાહિતઃ । (સ્પર્શં સ્પર્શં જપં)
પ્રાર્થયેદખિલં સ્વેષ્ટં હૃદિસ્થં સાલુવેશ્વરમ્ ॥ ૪૦॥ (શાલુવેશ્વરમ્)

યે ગ્રામઘાતકાઃ ક્રૂરાઃ કપટા દૌષ્ટિકા ભટાઃ । (કપટા દુર્મદા ગ્રહાઃ)
તસ્કરાઃ શત્રવઃ ક્રુદ્ધા વધે સક્તાઃ પલાશનાઃ ॥ ૪૧॥
છદ્મચારાઃ વિટાઃ ભ્રષ્ટાસ્દિવાચર-નિશાચરાઃ ।
તે સર્વે પક્ષિરાજસ્ય પક્ષવાતપરાહતાઃ ॥ ૪૨॥
સ્ત્રી-બાલ-સહિતાઃ ક્ષિપ્રં પિતૃ-માતૃ કુલાન્વિતાઃ ।

ભગ્નચિત્તા ગતસ્થાના યાન્તુ દેશાન્તરં સ્વયમ્ ॥ ૪૩॥ (જગસ્થાના યાન્તુ)

યે ચ દુષ્ટગ્રહા રક્ષઃ-પિશાચાઃ દેવયોનયઃ । (યે તુ દુષ્ટાહા યક્ષાઃ)
ચતુઃષષ્ટિગણાઃ સપ્તસપ્તત્યુન્માદકા ગ્રહાઃ ॥ ૪૪॥ (મત્તકા ગ્રહાઃ)

અષ્ટાશીતિ મહાભૂતાઃ સપ્તકોટિ મહાગ્રહાઃ ।
નવતિ જ્વરભેદાશ્ચ શતભેદાશ્ચ કૃત્તિકાઃ  ॥ ૪૫॥ (શતભેદાશ્ચ કૃત્રિમાઃ  )

પઞ્ચાશદ્ ગણનાથાશ્ચ નિયુતા કૃત્રિમા  ગ્રહાઃ ।
પ્રેતારૂઢાસ્ત્રયસ્ત્રિંશત્પિણ્ડદાન   પરાયણાઃ ॥ ૪૬॥
અયુતં ક્ષુદ્ર-ભેદાશ્ચ ચત્વારિંશચ્છિવાહ્વયાઃ   ।
દ્વાત્રિંશદ્વહ્નિવક્ત્રાશ્ચ   ત્રિંશન્માર્જારવક્ત્રકાઃ   ॥ ૪૭॥
ચતુઃષષ્ટ્યાખુરૂપાશ્ચ યે ચાન્યે ક્ષુદ્રયોનયઃ ।
તે સર્વે સાલુવેશસ્ય શઙ્ખ-નિઃસ્વન-મોહિતાઃ ॥ ૪૮॥ (શાલુવેશસ્ય)

વિષણ્ણાઃ ખિલતઃસ્વાન્તાઃ પ્રાણ-ત્રાણ-પરાયણાઃ ।
ગચ્છન્તુ સમ્પ્રયોક્તારો દેશાન્તરમનિચ્છયા ॥ ૪૯॥ (સત્પ્રયોક્તારો)

યે ચ મૂષક-વૈડાલાઃ શુનકોરગવૃશ્ચિકાઃ ।
આશીવિષાઃ શિવા વ્યાલા વ્યાઘ્ર-ઋક્ષેભસૂકરાઃ ॥ ૫૦॥ (શૂકરાઃ)

ગૃધ્રાઃ શ્યેનાઃ ખગાઃ કઙ્કા દંશકા ભ્રંશકા મૃગાઃ । (કાકદંશકા ભૃશકા ગ્રહાઃ)

એતે શરભહસ્તાગ્ર-નખ-ક્ષતવિમોક્ષગાઃ ॥ ૫૧॥
સ્રવદ્રક્તતલાસિક્તાઃ શિલાતલનિપીડિતાઃ ।
સમ્ભિન્નતનવઃ શીઘ્રં નશ્યત્ખિલદુશ્ચરાઃ ॥ ૫૨॥
ન દંશન્તૂરગાઃ ક્વાપિ નાતિવાતોઽપિ વીજતુ । (નાતિવાતોઽપિ ધાતુ ચ)
ન દહત્વસહો વહ્નિરાયાન્ત્વાપો ન ચાધિકાઃ ॥ ૫૩॥
ન વર્ષત્વતિવૃષ્ટિશ્ચ ન પતત્વશનિઃ ક્વચિત્ ।
નાક્રામત્વપમૃત્યુશ્ચ નાસ્ત્યુત્પાતં કદાચન ॥ ૫૪॥
ન ભ્રિયન્ત્વમ્ભસિ જના ન ભવત્વશુભં ક્વચિત્ ।
ન વદન્ત્વસહં વાક્યં જન્તવો મમ દેશકે ॥ ૫૫॥
નાસ્તિ વૈરં તુ જન્તૂનામન્યોઽયં રાજકે મમ ।
ભવન્તુ સુખિનઃ સર્વે નાર્યઃ સન્તુ પતિવ્રતાઃ ॥ ૫૬॥ (સર્વે સર્વાઃ સન્તુ)

સર્વાઃ સૂયન્તુ સત્પુત્રાન્પુત્રીશ્ચ શુભલક્ષણાઃ ।
સર્વે દેવાશ્ચ નન્દન્તુ સન્તુ કલ્યાણકારકાઃ ॥ ૫૭॥
રાજન્વતી મહી ચાસ્તુ રાજા ભવતુ ધાર્મિકઃ   ।
સસંસ્ત્રવં-પયોગાવઃ ફલન્ત્વોષધયોઽધિકમ્ ॥ ૫૮॥ (સંસ્રવન્તુ પયો)

ભવન્તુ ફલદા વૃક્ષાઃ સિદ્ધિર્ભવતુ મેઽખિલા ।
મમાસ્તુ તરસા નૂનમાત્મજ્ઞાનમચઞ્ચલમ્ ॥ ૫૯॥
મહાક્રોધ-મહાલોભાઃ સમદા લોભ મત્સરાઃ । (મોહ મત્સરાઃ)
ન સન્તુ ક્વાપિ મે સર્વે ભગવન્કરુણાનિધે ॥ ૬૦॥ (નાક્રામેયુશ્ચ સર્વેશ્)

શરભેશ્વર વિશ્વેશ પક્ષિરાજ દયાનિધે ।
દેહિ મે હ્યચલાં ભક્તિ પ્રણતોઽસ્મિ પુનઃ પુનઃ ॥ ૬૧॥
ગૌરિવલ્લભ કામારે કાલકૂટવિષાદન ।
મામુદ્ધરાપદમ્ભોધેસ્ત્રિપુરઘ્નાન્તકાન્તક ॥ ૬૨॥
સાલુવેશ (શાલુવેશ) જગન્નાથ સર્વભૂતહિતે રત । (શાલુવેશ)
પાહિ માં તરસા ચૌરાન્દુષ્ટાન્નાશય નાશય ॥ ૬૩॥ (ત્રાહિ માં તરસા ઘોરાન્)

કાલભૈરવ વિશ્વેશ વિશ્વરક્ષાપરાયણ ।
રક્ષ મૂષક-ચૌરેભ્યો ધાન્યરાશિમિમં પ્રભો ॥ ૬૪॥ (મૂષિકચોરેભ્યો)

પક્ષિરાજ મહાદેવ પ્રણતાર્તિવિનાશન   ।
મદીયાનિ પદાર્થાનિ નિત્યં પાલય પાલય ॥ ૬૫॥
સર્વજ્ઞ સર્વલોકેશ સર્વદુષ્ટવિનાશન ।
તસ્કરેણ હૃતં વસ્તુ દ્રુતં દાપય દાપય ॥ ૬૬॥
યે મર્મવાદિનઃ ક્ષુદ્રાઃ છિદ્રોપદ્રવકારકાઃ । (યે મર્મઘાતિનઃ)
સર્વાચાર-પરિભ્રષ્ટા માનહીનાશ્ચ રોધકાઃ ॥ ૬૭॥ (સર્વાચારપરિત્યક્તાઃ)

તે સર્વે સાલુવેશસ્ય મુસલાયુધચૂર્ણિતાઃ   । (શાલુવેશસ્ય)

નશ્યન્તુ નિમિષાર્ધેન પાવકાવૃતતૂલવત્ ॥ ૬૮॥
યે જના દ્રોહિણોઽશ્લાઘ્યાસ્ત્વકાલોચિતભાષણાઃ ।
(યે જનદ્રોહિણોઽલ્પાશ્ચ દુરાલોચિતભાષિણઃ)
સત્કર્મ વિઘ્નકર્તારઃ શાન્ત ભર્ત્સાપરાયણાઃ ॥ ૬૯॥
(સત્કર્મવિઘ્નકર્તારશ્ચાસત્કર્મપરા નરાઃ)

તે સાલુવેશ હસ્તાગ્ર-ખડ્ગનિર્ભિન્નદેહિનઃ   । (શાલુવેશહસ્તાગ્રહસ્તનિર્ભિન્નદેહિનઃ  )
પતન્તુ ભૂતલે યામ્યાં પ્રાણાસ્તેષાં પ્રયાન્ત્વરમ્ ॥ ૭૦॥ (પ્રયાન્તુ વૈ)

ત્વદઙ્ઘ્રિ  ધ્યાન નિર્દગ્ધ પાપકોશાય મન્ત્રિણે । (પાપકોશાય મે શિવ)
મહ્યં દ્રુહ્યન્તિ યે તેષાં વિભવાનિ ક્ષયન્ત્વરમ્ ॥ ૭૧॥
ત્વદાચારં પરં ભક્તં સાધકાનાં વિવેકિનમ્ ।
ય આક્રમન્તિ સઙ્ગ્રામે  તે ગચ્છન્તુ પરાહતાઃ ॥ ૭૨॥ (આક્રામન્તિ ચ સઙ્ગ્રામે )

ત્વદીયેનૈવ માર્ગેણ સઞ્ચરન્તં જપાતુરમ્ । (માર્ગેણ ચરતાં જપતાં સદા)
યે વદન્તિ પરીવાદં ભ્રાન્તાઃ શીઘ્રં ભવન્તુ તે ॥ ૭૩ ॥ (પરીવાદે)

ત્વદ્દાસમમલં ધીરં યે માં તર્જયિતું બલાત્ ।
(ત્વદ્દાસમુખ્યં માં ધીરં તર્જયન્તિ બલાચ્ચ યે)
મનસા યે ન મન્યન્તે તત્સ્વાન્તં ભ્રમતુ ક્ષણાત્ ॥ ૭૪॥ (મનસા યેઽવ્મન્યન્તે)

મનસા કર્મણા વાચા યે કુર્વન્ત્યતિદુઃસહમ્ ।
તે મહાશોકરોગાબ્ધૌ પતન્ત્વાશુ શિવાજ્ઞયા ॥ ૭૫॥
મદીયાનિ પદાર્થાનિ ગૃહીતું યોઽવલોકતે । (ગ્રહિતું)
તત્ક્ષણાદેવ નષ્ટાક્ષો ભવત્વાશ્વીશ્વરાજ્ઞયા ॥ ૭૬॥ (ભવત્વાશુ શિવાજ્ઞયા)

મદીયં દ્રવ્યમાદાય યે ગચ્છન્તીહ તસ્કરાઃ ।
સિંહારિ  -પાશ-સમ્બદ્ધાસ્તે ચરન્તુ પ્રદક્ષિણમ્ ॥ ૭૭॥ (પાશસમ્બન્દ્ધાત્ તે)

સીમાતીતાશ્ચ યે ચૌરા ગૃહીતદ્રવ્યસઞ્ચયાઃ । (સીમાન્તરગતાશ્ચોરા)
અવશાવયવાસ્તે તુ આગચ્છન્તુ શિવાજ્ઞયા ॥ ૭૮॥ (ચ ગચ્છન્તુ શરભાજ્ઞયા)

તસ્કરાઃ નિમ્નગાતીતાઃ સ્વાન્ત-ધાન્ય-ધનાધિકાઃ ।
(તસ્કરા યેઽપગૃહ્ણન્તિ મમ ધાન્યધનાદિકમ્)
પક્ષિરાજાઙ્કુશાકૃષ્ટાઃ સમાગચ્છન્તુ મદ્ગૃહમ્  ॥ ૭૯॥
(પક્ષિરાટ્ ક્રોડિકાકૃષ્ટાઃ સમાગચ્છન્તુ તે દ્રુતમ્)

સમાહૃત-પદાર્થાદ્યા દેશાતીતાશ્ચ તસ્કરાઃ ।
શરભેશ-હલાકૃષ્ટાસ્તે આગચ્છન્તુ વૈ દ્રુતમ્ ॥ ૮૦॥
ચૌરા ગ્રહીતુમુદ્યુક્તાઃ સમાગચ્છન્તિ મદ્ગૃહે  ।
તે સાલુવેશપક્ષોત્થવાતૈર્ગચ્છન્તુ સત્વરમ્ ॥ ૮૧॥ (શાલુવેશપક્ષોત્થવાતૈર્ગચ્છન્તુ)

શાન્તં વિવેકિનં ભક્તં ત્વદઙ્ઘ્રિ  ધ્યાનતત્પરમ્ ।

બ્રુવન્તિ યે સહપ્રાણાસ્તેષાં યાન્તિ યમીં  પુરીમ્ ॥ ૮૨॥
(દ્રુહ્યન્તિ ય ઇહ પ્રાણાસ્તેષાં યાન્તુ યમં શિવ)

ષટ્ત્રિંશત્કોષ્ટકે   યન્ત્રે રેખાશૂલાગ્રસાધ્યકે ।
સ્વેચ્છામન્ત્રં લિખિત્વા તુ જપેદારાધ્ય સાધકઃ ॥ ૮૩॥
મધ્યે પાશાઙ્કુશે વહ્નિ સાધ્ય નામ લિખેત્ક્રમાત્ ।
ઉદઙમુખઃ સહસ્ત્રં તુ રક્ષણાય જપેન્નિશિઃ ॥ ૮૪॥
નષ્ટાહરણકે પઞ્ચરાત્રં પશ્ચિમ-દિઙ્મુખઃ ।
મારણે સપ્તરાત્રં તુ દક્ષિણાભિમુખો જપેત્ ॥ ૮૫॥
રોગનિગ્રહણે ચાષ્ટરાત્રમાગ્નેયદિઙ્મુખઃ ।
ઇતિ ગુહ્યં મહામન્ત્રં પરમં સર્વસિદ્ધિદમ્ ॥ ૮૬॥
શરભેશાખ્યકવચં ચતુર્વર્ગફલપ્રદમ્ ।
પ્રત્યહં પ્રતિપક્ષં વા પ્રતિમાસમથાપિ વા ॥ ૮૭॥
યો જપેત્પ્રતિવર્ષં વા વરેણ્યઃ સ શિવો ભવેત્ ।
એવં હિ જપતઃ પુંસાં પાતકં ચોપપાતકમ્ ॥ ૮૮॥
તત્સર્વં લયમાપ્નોતિ રવિણા તિમિરં યથા ।
દશાબ્દં યો જપેન્નિત્યં પ્રાતરુત્થાય સાધકઃ ॥ ૮૯॥
સર્વસિદ્ધિં  સમાશ્લિષ્ય દેહાન્તે સ શિવો ભવેત્ । (સર્વસિદ્ધિં  સમાશ્રિત્ય)

ત્રિકાલં ધ્યાનપૂર્વં તુ જપેદ્દ્વાદશવાર્ષિકમ્    ।
કાયેનાનેન સો દેવિ જીવન્મુક્તો ભવેન્નરઃ ॥ ૯૦॥ (જીવન્મુક્તો ભવેચ્છિવે)

શતવારં જપેન્નિત્યં મણ્ડલં યો વરાનને ।
સોઽણિમાદિગુણાન્પ્રાપ્ય વિચરેત્સ્વેચ્છયા સદા ॥ ૯૧॥
અતલાદિધરણ્યાદિ ભુવનાનિ ચતુર્દશ । (અતલાદિધરણ્યન્તર્ભુવનેષુ તથોપરિ)
વિચરેત્કામતઃ સર્વૈઃ પૂજ્યમાનો યથાસુખમ્ ॥ ૯૨॥ (વિચરેત્કામગઃ)

ત્રિમાસં યો જપેન્નિત્યમષ્ટોત્તરસહસ્રકમ્ ।
સહસા શરભેશસ્ય સારૂપ્યં લભતેઽમ્બિકે ॥ ૯૩॥
ષણ્માસં યો જપેદ્દેવિ પ્રયતસ્તુ દૃઢવ્રતઃ ।
મદ્રૂપધારકો મર્ત્યઃ સર્વસિદ્ધિપ્રદાયકમ્ ॥ ૯૪॥
(મદ્રૂપધારકૈર્મત્યૈઃ સહસિદ્ધિપ્રદાયકૈઃ)

મમ લોકે સમ્પૂજ્યો વિષ્ણુલોકે વિશેષતઃ ।
બ્રહ્મલોકે ચ રમતે સર્વત્ર ન નિવાર્યતે ॥ ૯૫॥
ઇન્દ્રાગ્નિયમરક્ષેશજલેશપવનૈઃ સહ ।
સોમેશૈઃ સહ રુદ્રેશૈર્દિશામ્પાલૈઃ   સ પૂજ્યતે ॥ ૯૬॥ (સોમેશાનકલક્ષ્મીશૈર્દિશામ્  )

આદિત્ય-સોમ-પૃથ્વીજ-બુધ-શ્રીગુરુ-ભાર્ગવૈઃ ।
પૂજ્યતે સ ગ્રહૈઃ સર્વૈસ્સશનિ-રાહુ -કેતુભિઃ ॥ ૯૭॥
ભૃગ્વઙ્ગિરઃ -પુલસ્ત્યૈશ્ચ-પુલહાત્રિ મરીચિભિઃ । (પુલહાદિ)
દક્ષ-કશ્યપ-ભૃગ્વાદ્યૈર્યોગિભિશ્ચ સ પૂજ્યતે ॥ ૯૮॥
(દક્ષકાશ્યપક્રત્વબ્જયોનિભિઃ સ ચ પૂજ્યતે)

ભૈરવૈર્વસુભી રુદ્રૈરાદિત્યૈર્બાલખિલ્યકૈઃ ।
દિગ્ગજૈશ્ચ મહાનાગૈર્દિવ્યાસ્ત્રૈર્દિવ્યવાહનૈઃ     ॥ ૯૯॥
માહેશ્વરૈર્મહારત્નૈઃ કામધેનુ-સુરદ્રુમૈઃ ।
સરિદ્ભિઃ સાગરૈઃ શૈલૈર્દેવતાભિસ્તપોધનૈઃ ॥ ૧૦૦॥
દાનવૈ રાક્ષસૈઃ ક્રૂરૈઃ સિદ્ધ-ગન્ધર્વ-કિન્નરૈઃ ।
યક્ષ-વિદ્યાધરૈર્નાગૈરપ્સરોભિશ્ચ પૂજ્યતે ॥ ૧૦૧॥
અપસ્માર-ગ્રહૈર્ભીમૈરુન્મતૈર્બ્રહ્મરાક્ષસૈઃ ।
વેતાલૈઃ ખેચરૈર્મર્ત્યૈઃ કૂષ્માણ્ડૈ રાક્ષસગ્રહૈઃ ॥ ૧૦૨॥ (ખેચરૈર્ક્રૂરૈઃ)

જ્વાલાવક્ત્રૈસ્તમોહારૈઃ સ્ત્રીગ્રહૈઃ પાવકગ્રહૈઃ ।
ભૂત-પ્રેત-પિશાચાદ્યૈર્ગ્રહૈઃ સર્વૈઃ સ પૂજ્યતે ॥ ૧૦૩॥
બ્રાહ્મણૈઃ ક્ષત્રિયૈર્વૈશ્યૈઃ શૂદ્રૈરન્યૈશ્ચ જાતિભિઃ । (શુદ્રૈરન્યૈશ્ચ માનવૈઃ)
પશુ-પક્ષિ-મૃગ-વ્યાલૈઃ પૂજ્યતે સર્વજન્તુભિઃ ॥ ૧૦૪॥
કિમત્ર બહુના દેવિ તવ વક્ષ્યેઽહં યથાતથમ્ ।
મયા ચ વિષ્ણુના ચૈવ વિશ્વકર્ત્રા ચ કલ્પ્યતે ॥ ૧૦૫॥ (વિશ્વકર્ત્રા ચ પાલ્યતે)

ભવત્યા ચ ગિરા લક્ષ્મ્યા બ્રહ્માણ્યાદ્યષ્ટમાતૃભિઃ ।
ગણેશ્વરાદિયોગીન્દ્રૈર્યોગિનીભિઃ સ પાલ્યતે ॥ ૧૦૬॥
ય ઇદં પ્રજપેદ્ભક્ત્યા તસ્યાસાધ્યં ન વિદ્યતે ।
કવચેન્દ્ર મહામન્ત્રં જપેત્તસ્માદનુત્તમમ્ ॥ ૧૦૭॥
ઉચ્ચાટને મરુદ્વક્ત્રો વિદ્વેષે રાક્ષસાનનઃ ।

પ્રાગાનનોઽભિવૃદ્ધૌ તુ સર્વેષ્વીશાનદિઙ્મુખઃ ॥ ૧૦૮॥
યો જપેત્કવચં નિત્યં ત્રિકાલં ધ્યાનપૂર્વકમ્ ।
સર્વસિદ્ધિમવાપ્નોતિ સહસા સાધકોત્તમઃ ॥ ૧૦૯॥
શ્રીદેવ્યુવાચ ।
દેવ દેવ મહાદેવ શિવ કારુણ્યવારિધે ।
પાહિ માં પ્રણતં સ્વામિન્પ્રસીદ સતતં મમ ॥ ૧૧૦॥
સર્વાર્થસાધનોપાય સર્વૈશ્વર્યપ્રદાયક ।
સમસ્તાપત્પ્રતીકાર ચન્દ્રશેખર તે નમઃ ॥ ૧૧૧॥
યત્કૃત્યં તન્નકૃતં યદકૃત્યં કૃત્યવદાચરિતમ્ ।
ઉભયોઃ પ્રાયશ્ચિત્તં શિવ તવ નામાક્ષરદ્વયોચ્ચરિતમ્ ॥ ૧૧૨॥ (નામાક્ષરદ્વિતયમ્)

॥ ઇતિ શ્રી આકાશભૈરવકલ્પે પ્રત્યક્ષસિદ્ધિપ્રદે
ઉમામહેશ્વરસંવાદે શરભકવચં સમ્પૂર્ણમ્ ॥

॥ આકાશભૈરવકલ્પમ્ । એકચત્વારિંશોઽધ્યાયઃ   ॥
ઇતિ શ્રીશરભેશ્વરકવચં અથવા શ્રીશરભકવચં સમ્પૂર્ણમ્ ।

